KERNBEGRIPPE IN VERBAND MET JESUS
IN DIE OU TESTAMENT

1. Die Gesig van God

God wil graag hê dat mense Hom moet ken. Reeds in die Ou Testamentiese tyd het Hy Homself openbaar deur Sy Boodskapper (of Engel) te stuur om op aarde aan mense te verskyn. Op hierdie wyse het mense vir God wonderlik en reg leer ken.

In Jesaja 63:9 word Jesus met hierdie betekenisvolle Naam beskryf, naamlik Engel van Sy aangesig. Dit beteken dat Jesus die Boodskapper is wat altyd God se gesig op aarde kom wys het. In Engelse Bybelvertalings word hierdie term dikwels vertaal met: Angel of His Presence. Dit is egter nie ŉ letterlike vertaling nie. Letterlik vertaal, behoort dit te lees: Angel of His Face. Die bekende teoloog, Edward J. Young sê oor hierdie Naam die volgende: “He is actually the Lord (Yahweh) Himself. The Angel of His face is the Angel who is His face or in whom His face is made clear. In Him the Lord is Himself present.” (Vergelyk: The Book of Isaiah, Vol III, bladsy 481-482.)

Dit was inderdaad van altyd af Jesus se taak om God aan mense bekend te maak. Van die begin af kon mense God leer ken deur vir Jesus te leer ken. Elke keer wanneer Jesus as God se Boodskapper aan mense verskyn het, het hulle tegelyk ook God die Vader leer ken.


Jesus het gesê: “Wie My sien, sien ook Hom wat My gestuur het.” (Joh 12:45). En: “Wie My sien, sien die Vader” (Joh 14:9). Dit beteken ook: As jy wil weet wie God is en hoe Hy is, kyk dan na Jesus. Dieselfde werklikheid wat hier in die Nuwe Testament beskryf word, het reeds bestaan in die Ou Testamentiese tyd. Jesus was nog altyd die Een wat God geopenbaar het. Hy het God se gesig op aarde kom wys. Hierdie waarheid het dus ook vir die Ou Testamentiese mense gegeld: hulle moes na God se Boodskapper, Sy Woord (Joh 1:1) kyk.

Die Bybel sê ook dat geen mens vir God kan sien nie (Eks 33:20; Joh 1:18; 1 Joh 4:12). Dit beteken dat niemand vir God in Sy volle heerlikheid kan sien nie. In die Ou Testamentiese tyd het Jesus in visioene verskyn – en dit was vir mense sigbaar, of met geestesoë of met fisiese oë. Soms het Hy in drome en soms in helder daglig verskyn.

Die mensdom het dus die ware openbaring ontvang deurdat Jesus van die begin af, God en Sy raadsplan aan mense geopenbaar het. Hy is werklik die Beeld van God (Kol 1:15). Verder sê Hebreërs 1:3, “Uit Hom straal die heerlikheid van God en Hy is die ewebeeld van die wese van God.”


Paulus het die Christene in Korinte vermaan om mekaar te vergewe “voor die aangesig van Christus” (2 Kor 2:10, Ou Vertaling – en dit is die letterlike vertaling van die oorspronklike teks). Verder skryf hy dat “God in ons harte geskyn het om die verligting te bring van die kennis van die heerlikheid van God in die aangesig van Jesus Christus” (2 Kor 4:6 – Ou Vertaling, en weer ’n letterlike vertaling). In die New King James Version lees dit soos volg: “...the glory of God in the face of Jesus Christ.”


Ware aanbidding het reeds in die Ou Testamentiese tyd beteken om God aan te roep (Gen 4:26; 12:8; Ps 50:15; Jes 55:5-7; Joël 2:32) en dus Sy aangesig te soek. Vir die ware aanbidders het dit beteken om dié God aan te roep wat Homself deur Sy Boodskapper bekend gemaak het. Daarmee saam het die versekering gekom dat Hy soos Sy Boodskapper is.

Jesus het gesê: “Maar daar kom ŉ tyd wanneer die ware aanbidders die Vader deur die Gees en in waarheid sal aanbid, want die Vader wil juis hê dat die mense wat Hom aanbid, dit so moet doen” (Joh 4:23). Ware aanbidding is dus om in waarheid te aanbid, naamlik soos ons God die Vader deur die gesig van Jesus leer ken.

Daarteenoor was daar deur die eeue heen, en ook vandag, honderde miljoene mense wat hulle eie voorstellings van hul gode probeer skep. Hulle maak kunswerke uit hout en klip om te aanbid. Baie mense maak tekeninge en skilderye van hul gode. So maak hulle gode om te aanbid (vergelyk Jes 44:9-20) en probeer hulle die gesigte van hul gode wys.


Ons taak is om mense van die ware Gesig van God, Jesus Christus, te vertel.

●
Lees verder hieroor in die boek:  Die Wonder van Jesus in die Ou Testament, deur Danie Haasbroek, bladsy 25, 33 en 200 punt 4.

2. Die Engel van die verbond
God is besorg oor mense. Hulle redding uit sonde en hul geestelike welsyn is vir Hom van die uiterste belang. Daarom het Hy van die begin af beloftes aan mense gemaak en dus verbonde met hulle gesluit. ŉ Verbond is ŉ ooreenkoms tussen God en mense.

Die Goddelike Persoon wat altyd die taak gehad het om vanuit die allerhoogste hemel te verskyn, was Jesus. Hy het van die begin af telkens in visioene verskyn om boodskappe van God die Vader aan mense te bring en verbonde te sluit. Dikwels het Jesus verskyn om ŉ verbond wat Hy vroeër opgerig het, uit te brei deur meer besonderhede te verskaf.


Aan die einde van die Ou Testament, in Maleagi 3:1, kom ŉ besondere Naam van Jesus voor, naamlik: Engel van die verbond (1953-Vertaling) of Verbondsengel (1983-Vertaling). Hierdie Naam is ’n beskrywing van die werklikheid dat Jesus van die begin af as die Boodskapper (of Engel) van God opgetree het. Jesus sou, volgens hierdie teksvers, later na Sy tempel (dus Sy kinders, Sy kerk) toe kom – en ’n gewone boodskapper (Mal 3:1) naamlik Johannes die Doper, sou Sy openbare optrede aankondig (Matt 11:10).

Dit staan dus bo verdenking vas dat die Naam Engel van die verbond na Jesus Christus verwys. Hy het van altyd af Sy Goddelike amp as Profeet (of Boodskapper, of Spreekbuis, of Woord) van God vervul.

Omdat Jesus reeds in die Ou Testamentiese tyd God se boodskappe aan mense oorgedra het, weet ons dat ons geen Ou Testament sou gehad het as Jesus hierdie openbaring nie gegee het nie. Dieselfde geld vir die Nuwe Testament.


Die aankondiging van die Naam Engel van die verbond is ŉ hoogtepunt waarmee die Ou Testament afsluit. Hierdie Naam kom slegs een keer in die Ou Testament voor, naamlik in Maleagi 3:1. Die feit dat hierdie Naam aan die einde van die tydperk van die Ou Testamentiese openbaring gegee word, is ’n aanduiding dat hierdie Naam ’n samevatting is van die feit dat Jesus deurgaans Sy taak as Profeet (vergelyk Deut 18:15-19) en Engel (of Boodskapper) uitgevoer het. Die Ou Testament is die resultaat daarvan.


Daar is ook vier ander vorms waarin hierdie Naam in die Ou Testament voorkom, naamlik: Engel van die Here, Engel van God, Engel van Sy aangesig en net die woord Engel. Saam kom hierdie vyf vorms ongeveer 60 keer voor in die Ou Testament. Dit word afwisselend gebruik. Telkens verwys dit na Jesus.

Hieruit kom dan ook die baie belangrike gevolgtrekking, naamlik dat dit die Engel van die Here is wat as mens gebore sou word. Johannes die Doper sou die boodskapper en die Elia (Matt 11:14) wees wat Sy openbare optrede sou aankondig.


’n Ander belangrike gevolgtrekking is dat dit duidelik word dat die Engel van God (of Boodskapper van God) in die Ou Testament dieselfde Goddelike Persoon is as wat in die Nuwe Testament as die Woord bekend staan (Joh 1:1). Hierdie Name beteken dat Jesus van altyd af die taak gehad het om God se boodskappe, of woorde, na mense toe te bring.

Ons taak is om gedurig na te speur hoe Jesus in talle verhale in die Ou Testament as die Hooffiguur na vore kom, omdat Hy die Een is wat telkens God die Vader se boodskappe aan mense oorgedra het.

●
Lees verder hieroor in die boek:  Die Wonder van Jesus in die Ou Testament, bladsy 184,  203 punt 2,  231 punt 5,  262.

(     (     (     (     (
3. Wat beteken:  “Hy sal die slang se kop vermorsel”?  (Genesis 3:15)

Voor die sondeval was daar ’n oop verhouding tussen God en die mens. Dit beteken prakties dat hemel en aarde een was. Die Boodskapper (of Spreker) van God, naamlik Jesus, het openlik met Adam en Eva gepraat en hulle het openlik met Hom gepraat (vergelyk Gen 2:16-18). Daar was geen muur van skeiding as gevolg van sonde nie.

Na die sondeval was dit weer Jesus wat aan hulle verskyn het. Hy het in ’n visioen verskyn – en dan sê Genesis 3:8: “En hulle het die stem van die HERE God gehoor terwyl Hy wandel in die tuin in die aandwindjie.” Hy het dus aangestap gekom na Adam en Eva. Ons weet dat dit noodwendig Jesus moes wees wat hier in ’n visioen verskyn het, want dit was van altyd af Sy taak om boodskappe van God na mense toe te bring.


Uit beide gebeure (voor en na die sondeval) weet ons dat Adam en Eva reeds vir Jesus baie goed geken het.


Jesus het in die tuin van Eden eers die slang vervloek en toe ’n wonderlike uitspraak gemaak waarvan Adam en Eva getuies was. Hy het vir die slang gesê (volgens Genesis 3:15 in die New King James Version): “And I will put enmity between you and the woman, and between your seed and her Seed; He shall bruise your head, and you shall bruise His heel.” (Let op die hoofletters: Seed, He en His. In The Scriptures, ’n Bybelvertaling van die Messiaanse Jode, word hierdie drie woorde ook hier met hoofletters geskryf.)

Hierdie belofte van God handel oor Jesus wat as die Saad van die vrou (Gal 3:16) die slang, dus satan, se kop sou vermorsel.


Hoe sou Hy dit doen? Hy sou mens word ten einde in ’n posisie te kom waarin Hy, as een van ons, in ons plek aan die kruis kon sterf, en sodoende die oorwinning oor sonde en die satan kon behaal (vergelyk Rom 16:20; Heb 2:14). Die kruisdood van Jesus was Sy heerlikheid (vergelyk Joh 17:1, 2) want daardeur het Hy ons vrygekoop – en dit onder die moeilikste omstandighede: Terwyl Jesus aan die kruis gehang het, het Sy Vader Hom verlaat (Ps 22:2) en toe al die sondes van die Ou en Nuwe Testamentiese gelowiges op Jesus geplaas (Jes 53:11; Gal 3:13). Die Vader het toe Sy toorn oor ons sondes op Jesus uitgewoed.

Meer nog het gebeur: Jesus was in die hel terwyl Hy aan die kruis gehang het, by name gedurende die drie uur van duisternis, dus van 12 tot 3 nm, want aan die einde daarvan het Hy uitgeroep: “My God, my God, waarom het U My verlaat?” (Matt 27:46). Hierdie woorde gee die inhoud weer van die toestand wat Jesus pas deurgemaak het.


Om van God verlate te wees, beteken om in die hel te wees. Terwyl Jesus aan die kruis gehang het, het die duiwel met al sy miljoene bose engele teen Hom aangestorm. En Jesus het oorwin! So het Hy die slang (wat die verpersoonliking van satan was) se kop vermorsel.

Wat het die mense gedoen vir wie Hy gesterf het? Hulle het Hom verwerp en aan ’n kruis opgehang – dus weggestoot van die aarde, die skepping, af as teken dat hulle Hom tot die uiterste toe verwerp het. Hy is gemartel, het aan bloedverlies gely en was dors. Dit is die heerlikheid van Jesus dat Hy in hierdie moeilikste omstandighede oorwin het.


Dit is juis hieroor wat die Ou Testamentiese profesieë van byvoorbeeld Psalm 22 en Jesaja 53 handel. Dit vorm die kern, die hart, van die Evangelie. Dit is net Jesus Christus wat as ’n Goddelike Persoon vir ons sondes kon en sou sterf. Net Hy alleen sou onder sulke omstandighede kon oorwin.

Daar is egter iets baie belangrik wat hier vermeld moet word. In die 1983-Vertaling word in Jesaja 53 die woorde Hy en Hom met kleinletters geskryf, en word die persoon wat sou sterf as (my) dienaar, die regverdige, dus met kleinletters, beskryf (vers 11). In die 1953-Vertaling verskyn hierdie woorde met hoofletters.
Volgens die 1983-Vertaling is dit dus nie ’n Goddelike Persoon wat vir ons sondes sou sterf nie, en is dit ook nie die Ou Testament se boodskap dat dit bepaald Jesus was wat vir ons sondes sou sterf nie. (Dit kan vir jou interessant wees om die verklaring van Jesaja 53 in Verklarende Bybels, byvoorbeeld Die Bybel in Praktyk, na te gaan en te sien hoe Jesus hierin wegredeneer word.)

Die verkeerde teologie het ook deurgesypel na die vertaling van Genesis 3:15 in die 1983-Vertaling, wat daarin soos volg lees: Haar nageslag sal jou kop vermorsel... Die woorde haar nageslag dui aan dat die mensdom as kollektiewe eenheid die satan se kop sou vermorsel. Dit is daarvolgens gewone mense, en nie ’n Goddelike Persoon nie, wat die satan sou oorwin. Dit moet egter vir ons absoluut vasstaan dat gewone mense, selfs die hele mensdom gesamentlik, geensins op hul eie die satan en sy magte sal kan oorwin nie. Net Jesus, Hy as God en Here, kon dit doen. Net Hy kon ook voor God die Vader regverdiglik ons skuld dra.

In die Hebreeuse teks staan Genesis 3:15 soos volg geskryf: “Hy sal jou kop vermorsel...” Die woord Hy is in die derde persoon, manlik, enkelvoud en nadruklik, geskryf. Die Hebreeuse skrifvorm het egter nie hoof - of kleinletters nie en ons moet dus uit die verband van die hele Skrif aflei wie hier bedoel word. Hieruit weet ons dat die woord hy met ’n hoofletter Hy geskryf moet word en dat dit slegs na Jesus Christus verwys.


Ons mag ons nie met verkeerde teologie vereenselwig nie. Ons moet bly by die waarheid dat die hele Ou Testament (net soos die Nuwe Testament) Jesus Christus as die enigste Verlosser verkondig. Jesus se volgelinge is ook in ’n stryd teen die satan gewikkel. Hulle kan slegs deur Jesus die oorwinning oor hom behaal.


Die woorde vermorsel en byt in Genesis 3:15 is twee uitdrukkings wat in die oorspronklike teks met dieselfde woord beskryf word – en dit beteken om te wond. Jesus sal die satan uiteindelik finaal “wond” en oorwin en in die poel van vuur en swawel gooi (Luk 10:18; Op 20:10). Daarteenoor is Jesus ook “gewond” deurdat daar opstand teen Hom alreeds in die Ou Testamentiese tyd was. Die Israeliete het byvoorbeeld dikwels altare vir die afgode gebou.
Kom ons handhaaf dus ook die betekenis van Genesis 3:15 (die moederbelofte) soos dit byvoorbeeld in een van ons kerk se Belydenisskrifte, naamlik die Heidelbergse Kategismus (Vraag en Antwoord 19) beskryf word as: “die heilige Evangelie wat God self in die Paradys geopenbaar het.”


Om saam te vat:  Deur die kruisdood van Jesus word die kinders van God van sondes verlos – en so word die slang se kop vermorsel. Die finale oorwinning sal plaasvind op die oordeelsdag wanneer die satan met al sy volgelinge in die poel van vuur gegooi sal word. Die hele fisiese skepping sal dan deur vuur skoon gemaak en nuut gemaak word (Rom 8:19-23). Dit blyk dus dat hierdie belofte, en dus verbond, vir die mensdom en die skepping geld.

●     Lees verder hieroor:
1. Die Wonder van Jesus in die Ou Testament, bladsy 78-79 en 231–233 punt 1-6 (in verband met Genesis 3:15) en bladsy 143-149 en 251-256 (in verband met Jesaja 53).

2. Wil ons ŉ Ou Testament sonder Christus hê? deur prof PW Hoek en ds Danie Haasbroek (76 bladsye).

4.
Verbonde in die Ou Testament

Die woord verbond beteken: ooreenkoms, of iets wat met mekaar afgespreek is. Die terme Ou Testament en Nuwe Testament beteken: Ou Verbond en Nuwe Verbond. Dit dui daarop dat God ’n ooreenkoms of afspraak met mense aangegaan het. God het byvoorbeeld onderneem om redding te voorsien, en Hy verwag dat mense hul harte vir Hom sal oopmaak en aan Hom gehoorsaam sal wees. Die hele Bybelboodskap is dus ’n verbond van God met mense.

Jesus is die Een wat van die begin af sentraal hierin staan, naamlik in twee opsigte: Eerstens is Hy die Boodskapper (of Engel) en Woord wat die hele Skrifopenbaring gegee het. Tweedens is Hy die Boodskap van die hele Skrif, want Hy is die enigste Verlosser volgens beide die Ou en Nuwe Testament.

Ons vind verder ’n paar unieke verbonde in die Ou Testament. Hulle is almal deur die Boodskapper (of Engel) van die Here gesluit, al word Sy Name afwisselend gebruik. Hier volg ’n paar voorbeelde:
Eerstens:   Jesus het ’n belofte aan Adam en Eva gemaak dat Hy die duiwel (soos deur die slang verpersoonlik) se kop sou vermorsel (Gen 3:15). Die vervulling van hierdie belofte was die kruisdood van Jesus. Hierdeur word die kinders van God van sondes verlos – en so word die slang se kop vermorsel. Dit impliseer ook dat die kinders van God elke dag teen die satan sal stry.
Tweedens:   Die verbond met Noag het behels dat God nie weer die aarde deur ’n vloed sou verwoes nie, en het as teken van die verbond die reënboog gegee (Gen 6:18; 9:9-17). Ons kan dit die skeppingsverbond of Noagitiese verbond noem.

Derdens:   Die verbond met Abraham was spesifiek daarop gemik om ’n volk daar te stel wat afgesonderd (en dus geheilig) van ander volke sou woon en waaruit die Messias, die Verlosser, later gebore sou word. Hierdie verbond word vermeld vanaf Genesis 12 (hoewel die eerste belofte in verband hiermee reeds in Genesis 3:15 voorkom). Geleidelik is meer besonderhede bygevoeg namate Jesus, as die Spreker van God, meer kere verskyn het en aankondigings gemaak het. Die roeping van Moses (Eks 3:1-15) en die gee van die Tien Gebooie op Sinaiberg is voorbeelde hiervan. Ook die besetting van die Beloofde Land en die optrede van die profete vorm deel hiervan. Die Israeliete moes gedurig offers bring om hulle aan die volmaakte offer te herinner wat die Messias later sou bring. Deur die Messias se offer sou ook die gelowiges van die Ou Testamentiese tyd gered word. Die betekenis van Jesus se kruisdood word nie deur tyd beperk nie.

Hierdie verbond wat oor die verlossing in die Ou Testament handel, noem ons die ou verbond.
Vierdens:   Die nuwe verbond tree in werking in die Nuwe Testament. Die beloftes in verband met God se verlossingsplan is in die Nuwe Testament vervul. Daarom praat ons ook van die verhouding: Ou Testament – Nuwe Testament, as die verhouding: belofte-vervulling. Die belofte van ’n nuwe verbond word reeds vermeld in Jeremia 31:31 (vergelyk Jer 31:31-34 met Heb 8:8-12).


Ons moet daarop let dat daar dus ook kontinuïteit is tussen die ou en nuwe verbond. (wat saam die Genadeverbond vorm). Dit is ’n belangrike rede vir die kinderdoop, want in die tyd van die ou verbond is die teken van die verbond aan (manlike) kinders aangebring deur besnydenis op agt dae ouderdom (Gen 17:12).

Dit is baie belangrik dat ons die volgende twee werklikhede besef:

1.
Dit is Jesus wat beide die ou en nuwe verbond opgerig het. Daarom word Hy die Engel van die verbond (of: Boodskapper van die verbond) genoem (Mal 3:1).

2. Jesus is ook self die Boodskap van beide verbonde. Beide die Ou en Nuwe Testamentiese mense kon net deur Jesus alleen gered word (Jes 43:11; Joh 14:6; Hand 4:12; Rom 5:18). Die betekenis van Sy kruisdood is nie aan tyd onderwerp nie, want tyd is deel van die skepping. Hy is verhewe bokant die skepping. Dus is die Ou Testamentiese gelowiges ook deur Sy kruisdood gered.
Jesus moet dus geëer word ook in die Ou Testament!
●
Lees verder hieroor in die boek: Die Wonder van Jesus in die Ou Testament, bladsy 31-32,  47-50,  201 punt 8,  203 punte 2-4.
5.
Die Naam:  Immanuel

Die Naam Immanuel kom in die Ou Testament een keer voor as ’n Messiaanse profesie (Jes 7:14) en twee keer as ’n uitroep (Jes 8:8, en vergelyk vers 10). In die Nuwe Testament kom dit slegs een keer voor (Matt 1:23).
Dit is ’n Hebreeuse woord wat soos volg saamgestel is:
Im

=
met

Immanu
=
met ons

Immanuel
=
met ons (is) God.

Uit Matteus 1:23 blyk dat hierdie ’n Naam van Jesus is en dit bevestig dat Jesaja 7:14 ’n Messiaanse profesie is.

Immanuel is ’n wonderlike Naam van Jesus. Dit dui aan dat Jesus as die Seun van God in die Nuwe Testament hier tussen mense kom woon het. Hy het na die aarde toe gekom om God aan mense te openbaar en mense van Hom te leer. ’n Teksvers wat baie lig hierop werp, is Johannes 1:14: “Die Woord het mens geword en onder ons kom woon. Ons het sy heerlikheid gesien, die heerlikheid wat Hy, as die enigste Seun, van die Vader het, vol genade en waarheid.”

Wat ’n onbeskryflike voorreg was dit vir mense om Jesus by hulle te hê! Om die waarheid van die Evangelie uit Sy eie mond te kon hoor! Wat ’n wonder het gebeur deurdat die Seun van God wat van alle ewigheid af bestaan en ook die skepping daargestel het en daaroor regeer het, nou afgekom het om tussen mense te woon!


Wat egter nie misgekyk moet word nie, is dat Jesus ook reeds in die Ou Testamentiese tyd dikwels op aarde verskyn het en daardeur ook God die Vader kom bekendstel het. Hy was dus toe reeds al Immanuel en het voortdurend volgens die betekenis van hierdie Naam opgetree. Hy het byvoorbeeld aan Adam en Eva in die tuin van Eden verskyn en dikwels ook aan Abraham, Isak en Jakob. Hy is die Engel van God (Eks 14:19, 24) wat die volk van Israel uit Egipte gelei het. Veertig jaar lank het Hy aaneenlopend op aarde verskyn en in die wolk - en vuurkolom voor die volk uit getrek. Hy het hulle elke dag bonatuurlik van kos en water voorsien. Selfs het hulle klere en skoene nie verslyt nie (Deut 8:4; 29:5). Hy was so besorg oor Sy volk dat Jesaja 63:9 sê: “In al hulle benoudheid was Hy benoud, en die Engel van sy aangesig het hulle verlos.” Jesus word hier die Engel van sy aangesig (of: “Engel van Sy gesig”) genoem.

Deurgaans in die Ou Testamentiese tyd was Jesus aktief besig om Sy rol as Borg en Middelaar, as Priester en dus Voorbidder, en as Koning en Profeet te vervul – en was dus van altyd af as Immanuel by mense betrokke. Reeds in die Ou Testamentiese tyd het Hy in Sy heerlikheid aktief opgetree om mense na God toe te trek. Dit is vir ons van praktiese belang om dit te weet, want ook ons voorouers wat in die Ou Testamentiese tyd geleef het, se enigste moontlikheid van redding was toe reeds Jesus alleen.


Die naby-wees van Jesus deur die inwoning van die Heilige Gees, was reeds vir die Ou Testamentiese gelowiges ’n heerlike werklikheid (Num 11:17, 25; Ps 51:13; Eseg 36:25-27; Miga 3:8). Met die uitstorting van die Heilige Gees op Pinksterdag het Jesus se belofte in vervulling gegaan dat Hy voortaan op ’n besondere manier by Sy kinders sou wees en in hulle sou woon (Joh 14:16-20, 23).
●
Lees verder hieroor in die boek:  Die Wonder van Jesus in die Ou Testament, bladsy 32-34 en 204-205 punte 9-12.

